
	БОСНА И ХЕРЦЕГОВИНА

Агенција за заштиту личних података

у Босни и Херцеговини

С а р а ј е в о


Broj: UP1 03-1-37-1-292-2/15 
Datum: 19.01.2016. 
Na osnovu člana 122. stav (4) Zakona o upravnom postupku („Službeni glasnik Bosne i Hercegovine“ broj: 29/02, 12/04, 88/07, 93/09 i 41/13), rješavajući po službenoj dužnosti u predmetu objavljivanja fotografije policijskog službenika tokom vršenja službe na Facebook stranici „XXXXXX“, Agencija za zaštitu ličnih podataka u Bosni i Hercegovini, d o n o s i:

Z A K LJ U Č A K

Postupak se obustavlja.
O b r a z l o ž e nj e
Agencija za zaštitu ličnih podataka u Bosni i Hercegovini (u daljem tekstu: Agencija) je zaprimila prijavu Prve policijske uprave MUP Kantona Sarajevo – Odsjeka kriminalističke policije Centar, akt broj: 02/5-1-1-04-2854/15 od 09.11.2015., u prilogu kojeg je dostavljena službena zabilješka policijskog službenika xxxxxxxxxx, u vezi „neovlaštenog fotografisanja i objavljivanja njegove fotografije sa službe“ na društvenoj mreži „Facebook“, od strane lica po imenu „xxxxxxxxxx“. MUP je dostavio i spornu fotografiju skinutu sa društvene mreže Facebook, a sve u cilju poduzimanja mjera i radnji iz nadležnosti Agencije.
U službenoj zabilješci od 03.11.2015., na okolnosti neovlaštenog fotografisanja i objavljivanja njegove fotografije na Facebooku od strane lica koje se potpisalo kao xxxxxxx  xxxxxx i koju je dostavio nadležnima na uvid, policijski službenik xxxxxx xxxx navodi da je dana 01.11.2015., prilikom obavljanja redovnih poslova i zadataka u ul. Ferhadija do br. 5 zatekao lice koje je narušavalo JRM prosjačenjem, te da je od istog uzeo podatke i popunio prekršajni nalog.
Nadalje, navodi da je dana 02.11.2015. došao do saznanja da je na Facebook-u, na promotivnoj stranici lica xxxxx xxxxxx, objavljena njegova fotografija ispod koje je i komentar uvredljivog sadržaja. Objavljena fotografija je izazvala negodovanje kod građana koji su mu uputili mnogo negativnih komentara te je na taj način došlo do povrede njegove ličnosti.
U provedenom postupku Agencija je utvrdila da je na društvenoj mreži Facebook otvorena stranica na ime xxxxxxx xxxxx, da je dana 02.11.2015. objavljena fotografija policijskog službenika i ženskog lica. Ispod fotografije je komentar neprimjerenog sadržaja.

Zakonom o zaštiti ličnih podataka („Službeni glasnik BiH“ broj: 49/06, 76/11 i 89/11; u daljem tekstu: Zakon) u članu 1. stava (1) propisano je da „Cilj ovoga Zakona je svim licima na teritoriji Bosne i Hercegovine, bez obzira na njihovo državljanstvo ili prebivalište, osigurati zaštitu ljudskih prava i osnovnih sloboda, a lično pravo na privatnost i zaštitu podataka u pogledu obrade ličnih podataka koji se na njih odnose“. 
Član 2. stav (1) Zakona predviđa da se isti „primjenjuje na lične podatke koje obrađuju svi javni organi, fizička i pravna lica, osim ukoliko drugi zakon ne nalaže drugačije.“
U skladu sa članom 3. Zakona:

· „lični podaci podrazumijevaju bilo koju informaciju koja se odnosi na fizičko lice koje je identifikovano ili se može utvrditi identitet lica;

· obrada ličnih podataka podrazumijeva bilo koju radnju ili skup radnji koje se vrše nad podacima, bilo da je automatska ili ne, a posebno prikupljanje, unos, organizovanje, pohrana, preinaku ili izmjenu, uzimanje, savjetovanje, korištenje, otkrivanje prenosom, širenje ili na drugi način omogućavanje pristupa podacima, svrstavanje ili kombinovanje, blokiranje, brisanje ili uništavanje;

· kontrolor je svaki javni organ, fizičko ili pravno lice, agencija ili drugi organ koji samostalno ili zajedno s drugim vodi, obrađuje i utvrđuje svrhu i način obrade ličnih podataka na osnovu zakona ili propisa.”

Znači, lice koje je kreiralo Facebook stranicu „xxxxx xxxx“ i objavilo fotografiju policijskog službenika prilikom vršenja službe sa neprimjerenim komentarom je kontrolor u smislu člana 3. Zakona.
Nadalje, na zaštitu privatnosti na Facebook-u primjenjuju se pravila privatnosti uspostavljena od strane Facebooka-a kao i Izjava o pravima i odgovornostima lica koja ga koriste. Tako, kada je u pitanju zaštita prava drugih lica, Facebook se u Izjavi o pravima i odgovornostima obavezao da poštuje prava drugih lica i da od svojih korisnika očekuje isto. U slučaju da se korisnik ne pridržava navedene obaveze, Facebook administrator može ukloniti bilo kakav sadržaj ili informaciju objavljenu na Facebooku kojom se krši Izjava ili uspostavljena pravila privatnosti.
Zato, kako bi se uklonila fotografija policijskog službenika tokom vršenja službe, zajedno sa komentarom neprimjerenog sadržaja, potrebno je da putem službene internet stranice Facebook-a kontaktirate njihovog administratora i dostavite mu link stranice na kojoj je izvršena objava.
U skladu sa članom 40. stav (1) tačka a) Zakona, jedan od poslova iz nadležnosti Agencije je i nadgledanje provedbe odredaba Zakona i drugih zakona o obradi ličnih podataka. Registracija profila ili stranice na Facebook-u se vrši bez provjeravanja ličnih podataka lica koje vrši registraciju. Samim tim, upitna je vjerodostojnost i tačnost ličnih podataka lica koje registruje Facebook stranicu.
Fotografije ili snimci građana se svakodnevno objavljuju u dnevnim novinama, na TV stanicama ili od strane drugih građana na društvenim mrežama. Ukoliko smatrate da objava fotografije policijskog službenika prilikom vršenja povjerenih mu ovlasti predstavlja povredu nekog od propisa na snazi u Bosni i Hercegovini, potrebno je utvrditi identitet onog ko je izvršio takvu objavu, tj. da li je Facebook stranica sa koje je izvršena objava autentična ili je objava učinjena sa lažno kreirane stranice. Identitet lica koje je na Facebook stranici objavilo fotografiju policijskog službenika prilikom vršenja poslova za koje je u skladu sa zakonom zakonu ovlašten se može izvršiti jedino pribavljanjem IP adrese računara sa kojeg je izvršena objava. Agencija nema ni kapaciteta niti ima Zakonom dodijeljene nadležnosti da izvrši takvu provjeru.

Imajući u vidu navedeno, Agencija je našla da su ispunjeni uslovi predviđeni članom 122. stava (4) Zakona o upravnom postupku za obustavu postupka.
Na osnovu naprijed navedenog, Agencija je u skladu sa odredbama člana 122. stava (4), te člana 210. Zakona o upravnom postupku, odlučila kao u dispozitivu.

Pouka o pravnom lijeku:

Protiv ovog zaključka nije dopuštena žalba, ali se može pokrenuti upravni spor pred Sudom Bosne i Hercegovine u roku od 60 dana od dana dostavljanja.

